
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2009 ԹՎԱԿԱՆԻ ԱՊՐԻԼԻ 30-Ի N 550-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ»  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ 

1. Ընթացիկ իրավիճակը և իրավական ակտի ընդունման անհրաժեշտությունը.
«Հայաստանի Հանրապետության կառավարության 2009 թվականի ապրիլի 30-ի № 550-Ն որոշման մեջ լրացումներ կատարելու մասին» կառավարության որոշման նախագծի (այսուհետ՝ Նախագիծ) ընդունումը պայմանավորված է «Հատուկ պետական պաշտպանության ենթակա անձանց անվտանգության ապահովման մասին» օրենքում լրացումներ և փոփոխություններ կատարելու մասին» 2024 թվականի նոյեմբերի 15-ի ՀՕ-454-Ն օրենքի ընդունմամբ, և բխում է ՀՀ վարչապետի 2025 թվականի փետրվարի 10-ի «Հատուկ պետական պաշտպանության ենթակա անձանց անվտանգության ապահովման մասին» օրենքում լրացումներ և փոփոխություններ կատարելու մասին» օրենքի կիրարկումն ապահովող միջոցառումների ցանկը հաստատելու մասին N 113-Ա որոշմամբ հաստատված ցանկի 3-րդ կետից:
Հայաստանի Հանրապետության կառավարության 2009 թվականի ապրիլի 30-ի № 550-Ն որոշմամբ (այսուհետ՝ Որոշում) սահմանվում են ոստիկանության, զինված ուժերի, ազգային անվտանգության ծառայության, քրեակատարողական ծառայության, դատական ակտերի հարկադիր կատարման ծառայության, փրկարարական ծառայության, քննչական կոմիտեում ծառայության, դատախազության և էկոպարեկային ծառայության  պաշտոնների համապատասխանությունը:
«Հատուկ պետական պաշտպանության ենթակա անձանց անվտանգության ապահովման մասին» օրենքի 16.2-րդ հոդվածի 7-րդ մասը սահմանում է այն պետական մարմինների շրջանակը, որոնց թե´ գործող, թե´ նախկին ծառայողները (աշխատողները) կարող են թափուր պաշտոն առաջանալու դեպքում ծառայության անցնել ՀՀ պետական պահպանության ծառայությունում: Այդ մարմինների շրջանակն ավելի նեղ է, քան Որոշմամբ սահմանված մարմինների շրջանակը:
2.Առաջարկվող կարգավորման բնույթը.
Ծառայության և Որոշմամբ սահմանված մարմինների պաշտոնների համապատասխանությունը որոշելիս հաշվի են առնվել պաշտոնների առանձին խմբերում ընգրկվածությունը, անկախ պաշտոնների համանունությունից։
 «Հատուկ պետական պաշտպանության ենթակա անձանց անվտանգության ապահովման մասին» օրենքի 16.1-ին հոդվածի 1-ին մասը սահմանում է Ծառայության ծառայողների պաշտոնների խմբերը, որոնք դասակարգվում են բարձրագույնի, գլխավորի, ավագի, միջինի և կրտսերի:
«Զինվորական ծառայության և զինծառայողի կարգավիճակի մասին» օրենքի 9-րդ հոդվածով սահմանվող զինվորական ծառայության պաշտոնների դասակարգումը և «Հատուկ պետական պաշտպանության ենթակա անձանց անվտանգության ապահովման մասին» օրենքի 16.1-ին հոդվածի 1-ին մասով սահմանվող Ծառայության ծառայողների պաշտոնների դասակարգումը միմյանց չեն համապատախանում, ուստի Նախագծի հավելվածում Ծառայության պաշտոնների տեղակայման սկզբունքի հիմնավորման համար կիրառելի չեն:
Նախագծի հավելվածում Ծառայության պաշտոնների տեղակայման համար կողմնորոշիչ են հանդիսացել հավելվածի 3-րդ սյունակում նշված ՀՀ ազգային անվտանգության ծառայության պաշտոնները, քանի որ «Ազգային անվտանգության մարմիններում ծառայության մասին» օրենքի 3-րդ հոդվածի 1-ին մասի համաձայն՝ Ազգային անվտանգության մարմինների ծառայողների պաշտոնները նույնպես դասակարգվում են բարձրագույն, գլխավոր, ավագ, միջին և կրտսեր խմբերի: Միակ տարբերությունը կայանում է նրանում, որ Ծառայության ծառայողների գլխավոր պաշտոնների մեջ են մտնում ինքնուրույն կառուցվածքային ստորաբաժանումների պետերի պաշտոնները, մինչդեռ «Ազգային անվտանգության մարմիններում ծառայության մասին» օրենքի 3-րդ հոդվածի 1-ին մասի 2-րդ կետի համաձայն, ազգային անվտանգության մարմինների ծառայողների գլխավոր պաշտոնների մեջ են մտնում ինչպես պետական լիազոր մարմնի ինքնուրույն կառուցվածքային ստորաբաժանումների (…) պետերի, այնպես էլ նրանց տեղակալների պաշտոնները։ Հարկ է նշել նաև, որ թե ԱԱԾ և թե ՊՊԾ գլխավոր պաշտոններ զբաղեցնող անձանց կոչման վերին սահմանը գեներալ-մայորի կոչումն է:
Պաշտոնների տեղակայման ընտրությունն իրականացվել է 2 փուլով.
1-ին փուլում ՀՀ վարչապետի համապատասխան որոշմամբ հաստատված պաշտոնների անվանացանկում ընդգրկված պաշտոնները խմբավորվել են ըստ պաշտոնների առանձին խմբերում ընդգրկվածության սկզբունքի: Օրինակ՝ առանձնացվել են ՀՀ ԱԱԾ-ում գլխավոր խումբը կազմող պաշտոնները (պետական լիազոր մարմնի ինքնուրույն կառուցվածքային ստորաբաժանումների պետեր, նրանց տեղակալներ-հավելվածի 2-5-րդ տողեր) և Ծառայությունում գլխավոր խումբը կազմող պաշտոնները (ինքնուրույն կառուցվածքային ստորաբաժանումների պետերը): Ծառայությունում գլխավոր խմբի մեջ են մտնում ընդամենը 2 պաշտոն՝ բաժնի պետը և նրան հավասարեցված պաշտոնները, ինչպես նաև ինքնուրույն բաժանմունքի պետը և նրան հավասարեցված պաշտոնները: 
2-րդ փուլում պաշտոնների յուրաքանչյուր խումբը կազմող պաշտոնները համեմատվել են ՀՀ ԱԱԾ պաշտոնների յուրաքանչյուր խումբը կազմող պաշտոնների հետ ինչպես գործառույթային համապատասխանության տեսակետից և խնդիրների ու գործառույթների իրականացման գործում իր ունեցած կառավարման և կազմակերպական դերով ու նշանակությամբ, այնպես էլ՝ Ծառայության հիմնական գործառույթում՝ պետական պահպանության իրականացման գործընթացում ներգրավվածության աստիճանից և ստորաբաժանումներում ընդգրկված անձնակազմի թվաքանակից:
Հաշվի առնելով, որ առանձին ծառայությունները կարգավորող ոլորտային օրենսդրությամբ սահմանված պետական մարմինների շրջանակը, որոնց թե´ գործող, թե´ նախկին ծառայողները (աշխատողները) կարող են թափուր պաշտոն առաջանալու դեպքում ծառայության անցնել համապատասխան մարմնում տարբեր են, Նախագծով առաջարկվում է սահմանել Ծառայության պաշտոնների և Որոշմամբ սահմանված մարմինների պաշտոնների միջև համապատասխանությունը, կիրառելով այն առանձին ծառայությունները կարգավորող օրենքներին համապատասխան:
3.Նախագծերի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ պետական պահպանության ծառայության կողմից։
4.Ակնկալվող արդյունքը 
Նախագծի ընդունման արդյունքում կսահմանվի Ծառայության պաշտոնների և  Որոշմամբ սահմանված մարմինների պաշտոնների միջև համապատասխանությունը, որը կկիրառվի առանձին ծառայությունները կարգավորող օրենքներին համապատասխան:
5.Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծի ընդունման դեպքում Հայաստանի Հանրապետության պետական բյուջեում եկամուտների և ծախսերի ավելացում կամ նվազեցում չի նախատեսվում։
6.Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին. 
Նախագծի ընդունման առնչությամբ բացակայում է այլ իրավական ակտերի նախագծերի ընդունման անհրաժեշտությունը:
7.Ռազմավարական փաստաթղթերի հետ նախագծի կապի մասին.
Նախագիծը կապված է ՀՀ կառավարության 2021-2026թթ. ծրագրի «1․3 Պաշտպանության ոլորտ. Զինված ուժերի բարեփոխումներ» բաժնի 2-րդ մասի պահանջների արդյունավետ ապահովման, մասնավորապես՝ անհրաժեշտ օրենսդրական փոփոխությունների իրականացման հետ՝ ուղղված պաշտպանության ոլորտի համապետական խնդիրների լուծմանն ու պաշտպանության կազմակերպման ընթացակարգերի հստակեցմանը, այդ թվում՝ պետության ռազմական անվտանգության համակարգի մարմինների պաշտպանության ոլորտին առնչվող լիազորությունների ու պարտականությունների, ինչպես նաև «1. Անվտանգություն և արտաքին քաղաքականություն» բաժնի Ազգային անվտանգության մարմինների կայուն համակարգ մասի վերջին նախադասության հետ, համաձայն որի պետական պահպանության ծառայությունը կդառնա վարչապետին ենթակա մարմին:

